“А НА ЗЯМЛІ БУЯЕ СОНЦАКВЕЦЕНЬ...”

ЯНКА ТУЛУПАЎ

(31.XI.1912 – 1995)

Іван Савельевіч Тулупаў нарадзіўся ў вёсцы Капань, з якой і звязана ўсё ягонае жыццё. Першапачатковую адукацыю атрымаў у роднай вёсцы, затым вучыўся на рабфаку ў Рэчыцы, літаратурных курсах пры Магілёўскім педагагічным інстытуце. Выкладаць родную мову і літаратуры пачаў з 1931 года, перад вайной працаваў загадчыкам раённага аддзела адукацыі ў Рэчыцы. З першых дзён вайны ў дзеючай арміі, з якой быў накіраваны для барацьбы з ворагам на родную Гомельшчыну. Дзейнічаў у падполлі, быў партызанам атрада “Бывалыя”. Памёр у 1995 годзе.
Вершы пачаў пісаць з  васемнаццаці гадоў, друкаваўся на старонках “Дняпроўца”, “Гомельскай праўды”, рэспубліканскай перыёдыкі.Суаўтар калектыўнага зборніка “У паходзе” (Мінск: “Мастацкая літаратура”, 1985). 

Янка Тулупаў быў сапраўдным селькорам, фалькларыстам, паэтам, настаўнікам. Добра адчуваючы мастацкае слова і ведаючы цудоўна сусветную паэзію, імкнуўся данесці сваю любоў і захапленне школьнікам і родным дзецям. Ягоная хата была сапраўдным агменьчыкам культуры, дзе гасцявалі пісьменнікі з Гомеля і Мінска.

Спадчына Янкі Тулупава, перш за ўсё мастацкая, не вельмі багатая, але адметная. Даўно, здаецца, адгрымелі страшэнныя гады вайны, а ягоны лірычны герой, як і раней, у страі, пра што ён піша ў вершы “Салдаты”:

Даўно пагоны з гімнасцёрак

зняты,

На партызанскіх бліндажах 

– мурог.

А мы салдаты. Мы з табой 

салдаты.

Наш ранак пачынаецца 

з трывог.

Бывае, прабяжыш радкі 

ў газеце,

І цэлы дзень нібыта сам 

не свой.

А на зямлі буяе 

сонцаквецень

Буяе май, прасолены 

крывёй…

Славіць подзвіг народа-змагара, перад якім заўсёды хочацца схіліць галаву ў зямным паклоне, будзе ён у вершы “Май”. У гэтым жа месяцы ёсць яшчэ адно свята, свята вольнай працы – сцвярджае аўтар у вершы  “Мой дарагі таварыш Май”, дзе ён патрабуе, каб мір на ўсёй планеце зацвіў, “як месяц май!” Наогул, публіцыстычны пачатак  у значнай ступені вызначае спецыфіку творчасці Янкі Тулупава. Ён заклікае людзей, якія вытрымалі такі суровы экзамен, як  мінулая вайна, заўсёды памятаць пра высокае прызначэнне чалавека:

Дарагіх нам не стаўце помнікаў.

Мы за гэта ў крыўдзе не будзем.

А калі што не так, –  успомніце:

Не анёлы мы – ЛЮДЗІ!

У палымяным “Слове да сяброў” ён згадвае аднагодкаў, хлопцаў-партызанаў, што пайшлі ваяваць маладымі і палеглі вельмі рана “за людское шчасце, за Радзіму”. Аднак, верыць наш сучаснік, “ваявалі яны не марна”, а таму хай ім “спакойна спіцца”. Вайне прысвечаны вершы “Сябрам”, “Паклонімся”, “У Хатыні”, якія вытрыманы ў яркім публіцыстычным стылі, іх   аўтар заўсёды заклікае, каб вайна не паўтарылася. 

Разам з тым ён і тонкі лірык-філосаф, асабліва ў апісанні прыроды і згадках пра галоўнае чалавечае пачуццё. Так, з васількамі ён параўноўвае вочы каханай, з якой збіраў у жыце гэныя сімвалы радзімы і любові. Таму невыпадкова, што нягледзячы на зімы лютыя, васільковыя вочы ва ўнучкі (“Васількі”). А вось якой паўстае самая паэтычная пара года ў вершы “Восень”:

Яркі жар каліны –

Лівень не залье.

З клінам жураўліным

Развітаўся лес.

Мноства пазалоты

Верасень наткаў.

Белыя палотны

Сцеле ля канаў.

Дні пакарацелі,

Плынь бурліць ракі,

Вешаюць “арэлі”

Ў полі павукі.

і ў замалёўцы “Яшчэ агні гараць у гаі…”, дзе верасень вывясіў карункі з тонкіх павуцін, шэрым зайцам лёг іней, а лета паляцела ў вырай. Не менш паэтычнымі ўспрымаюцца імпрэсіі “Жнівень”. Прыход вясны ён славіць у вершах “Крыгалом”, дзе паказвае, як “Дняпра раскаванага плынь Укрыла сенажаць”,  як “гудзе, грукоча крыгалом Ды славіць Беларусь”, “Сакавік”, у якім шчыра, па-юнацку захоплена паказаў, як птушкі радасна сустракаюць самую светлую пару года. У вершах “Вясновае”, “Прадвесне” паказвае “кананаду” на Дняпры, калі трэскае тоўсты лёд, як “нясуць на Палессе цёплую зару птушкі з-за Ніла”.

Зімой захоплены ў вершы “Студзень”, які ўспрымаецца ім белым буслам, што раскінуў крылы, сняжынкі здаюцца пчоламі, бор у срэбнай красе. Люты працягвае справу свайго брата (“Люты”) роем белых матылькоў, сінню, што струменіць з-пад аблок. Светлай нявестай ўяўляецца яму гэтая пара года (“Села ў сані белая зіма”), якую засыпае пухам снегапад, а поле, лес – брыльянтамі, і тройка коней шпаркіх нясе яе па роднаму краю. Кожнаму з месяцаў зімы прысвечаны адметны Верш (Лютаму нават два). Снежань  прыносіць завірухі, што весяляцца ў краі, дрэвам – каралі, руні жыта – дыван, вятрам – разгон (“Снежань”).

Зіма

Сыпле снег бесперапынна,

Золка, сцішана вакол.

Кружацца ўгары сняжынкі,

Бы раі бялюткіх пчол.

Гай, нібыта сад у маі,

І бяроз глыбокі сон.

Вецер песні ім спявае,

Набіраючы разгон.

І адкуль бяруцца сілы!

Студзень, ткаць табе ўзор!

Нібы бусел, снежань крылы

На Палессі распрасцёр.

Любы нашы мне прасторы,

На душы заўсёды май.

І нябёсаў сініх зоры –

Я люблю цябе, зіма!

Сваю долю паэт заўсёды ўспрымаў праз прызму лёсу Радзімы. Таму “вольніца дняпроўскіх лугоў кожны раз вяртае да ўспамінаў”. Згадваючы, “Колькі знёс Дняпро маіх гадоў! Не злічыць, як не злічыць світанкаў”, ён сцвярджае, што ягоны родны дом гарэў разам з усім краем, а першых вершаў гранкі былі расстраляны, як жывая істота. Вось чаму родная старонка ўяўляецца “Папараць-кветкай”, якая некалі расцвіла для тутэйшых людзей:

Беларусь, матуля, маці –

Называю так змала.

Край нязведаных багаццяў,

Кветка-папараць мая.

Не толькі на Купалле ўлетку,

А штохвіліны і штодзень

Мы зберагаем нашу кветку,

Каб красавала для людзей.

Цікавымі былі аўтарскія пасланні (“Навагодняе”, “Год новы ў госці прыехаў”) і гумарыстычная замалёўкі (“Зяць”), якіх у аўтара даволі многа. Тут ён, у поўнай адпаведнасці з народнай традыцыяй, пакепліваў з п’яніц, гультаёў і абібокаў, жадаючы зрабіць людзей хоць трошкі лепшымі. Аб няўклюдзе-дачцэ са смехам расказаў у гумарэсцы “Дзядзька Міна жэніць сына”. Праўда, тут маладая, што мела сем касцюмаў і модных сукенак трыццаць, любіла выпіць і пакурыць, не вельмі глядзіць за мужам, які паціху знаходзіць шчасце ў бутэльцы.

Родны край услаўляў у вершах “Гомелю”, “Мая вёска”, “Беларусі”, “Збыліся яго мары”, “Зіма”, а яго працавітых людзей ў вершах “Жніво”, “Сяўба”. У вершы “Іванавы журавы” ён сумуе па сваіх, Іванавых, журавах, што аднеслі далёка-далёка маладосць. Але спрадвечная  туга растання не дамінуе ў яго светапоглядзе. Светлая памяць пра настаўніка, селькора, паэта жыве і да гэтага часу як у ціхай Капані, так і на Рэчыцкай зямлі.

